
Alþingi
Efnahags- og viðskiptanefnd.
Efni: Umsögn um 12. mál - þingsályktunartillögu um úttekt á tryggingavernd í kjölfar náttúruhamfara.

Bjargráðasjóður hefur það hlutverk að veita styrki til að mæta kostnaði við afmörkuð tjón í 
landbúnaði í samræmi við ákvæði laga nr. 49/2009 með síðari breytingum. Starfsemi sjóðsins hefur 
dregist mjög saman frá 2009. Sjóðurinn var upphaflega stofnaður 1913 og var lengst af að jöfnu í 
eigu ríksins, sveitarfélaganna og samtaka bænda.

Árið 2009 hættu sveitarfélögin inngreiðslum og þátttöku í sjóðnum, afsöluðu sér réttindum til styrkja 
og fengu sinn eignarhlut greiddan út. Bændasamtökin hættu síðan þátttöku með svipuðum hætti 
2017 þegar innheimtu búnaðargjalds var hætt. Búnaðardeild sjóðsins var þá lögð niður og 
Bændasamtökin fengu eftirstöðvar hennar greiddar 2018. Engin skipulögð tryggingavernd kom í 
staðinn.

Sjóðurinn er því nú alfarið í eigu ríkisins og mætir eingöngu afmörkuðum "meiriháttar beinum 
tjónum af völdum náttúruhamfara" sem ekki eru tryggjanleg með öðrum hætti (hjá almennum 
tryggingafélögum eða Náttúruhamfaratryggingu Íslands) sbr. 8. gr. laga 49/2009. Tekjurnar eru 
eingöngu árlegt framlag ríksins (nú 8,3 m. kr.) og fjármagnstekjur.

Stjórnvöld hafa þó gripið til sértækra aðgerða þegar stórtjón hafa orðið nú síðast þegar verulegt kal- 
og girðingatjón varð, einkum á Norður- og Austurlandi, veturinn 2019-20. Þá var sjóðnum tryggt um 
450 milljóna króna sérstakt framlag til að mæta því.

Sjóðurinn telur skynsamlegt að þingsályktunartillagan sem hér er til umsagnar verði samþykkt og 
ráðist verði í úttektina sem hún kveður á um m.a. í ljósi þeirra breytinga sem orðið hafa hjá sjóðnum, 
annara breytinga á tryggingavernd vegna náttúruhamfara og reynslunnar af þeim náttúrulegu 
áföllum sem orðið hafa á undanförnum árum.

Að síðustu er rétt að upplýsa að starfandi er starfshópur um tryggingamál bænda sem ætlað er að 
fara yfir núverandi stöðu hennar, ásamt gildandi regluverki um áfallatryggingar í landbúnaði og gera 
tillögur til úrbóta. Hann var skipaður af þáverandi sjávarútvegs- og landbúnaðarráðherra í ágúst 
2021. Í hópnum sitja fulltrúar þeirra ráðuneyta og stofnana sem að málinu koma, þ.e. atvinnuvega- 
og nýsköpunarráðuneytis (nú matvælaráðneytis), fjármála- og efnahagsráðuneytis, 
Náttúruhamfaratryggingar Íslands, Bjargráðasjóðs, Samtaka fjármálafyrirtækja (f.h. tryggingafélaga) 
og Bændasamtaka Íslands.

Hópnum er ætlað að skila sínum niðurstöðum til matvælaráðherra 15. apríl næstkomandi. Vænta 
má að þær geti nýst við úttekt samkvæmt tillögunni en viðfangsefni hópsins takmarkast við 
landbúnað, en úttektin skv. tillögunni er mun víðtækari.

